Мұхтар Әуезов
Салыстыру атаулының бәрі сәтті бола бермейді. Десе де, Погодиннің метафорасында бірсыпыра шындық бар: Абай, Мұхтар Әуезов те – жомарт табиғаттың жарық дүниеге тыс сараң сыйлайтын біртуарлары, халқымыздың парасат әлеміндегі ғасырлық ғажайыптар, саф таза сұду, айрықша оқшау құбылыстар. Айтты айтпады, қазақ әдебиетінің ХІХ ғасырдағы асқар белі – Абай, ХХ ғасырдағы заңғар биігі - Әуезов. Әдебиетке ең қатал сыншы, ең әділ төреші уақыт десек, сол уақыттың өзі осыны дәлелдеп отыр. 

Мұхтар Омарханұлы Әуезов қазіргі Семей облысының Абай ауданында (бұрынғы Шыңғыс болысы) 1897 жылғы 28 қыркүйекте дүниеге келген. Әкесі Омархан, атасы Әуез – екеуі де хат танитын сауатты, бала тәрбиесіне салғырт қарамайтын сарабдал, салиқалы адамдар. Оның үстіне Әуез де, Омархан да Абаймен көңілдес, ауылдары іргелес, сондықтан ақынның айналасымен аралас – құралас тіршілік кешіпті. Мұның өзі Мұхтардың қаламгерлік қызметінде, керек десеңіз, тіпті, бүкіл таланты мен талайында шешуші рөл атқарған.

1904 жылы дүниеден Абай кетіп, «қазақ поэзиясының күні тұтылған» тұста, жетіге жаңа толған жас Мұхтардың күллі ұлт мәдениетіне ұлы тұлға, алтын діңгек болар болашақ алып суреткер екенін, әлбетте, ешкім біле қойған жоқ-ты. Енді ойлап қарасақ, Абай мен Мұхтардың бұл әдеби жалғастығында Пушкин мен Лермонтовтың рухани туыстығындай бір тамаша тұтастық бар екен. 

Асылы, шын мәніндегі шынайы таланттың әдебиетке, яки өнерге келу тарихында жалпыға ортақ табиғи заңдылықпен қатар, өзгере ұқсамайтын оқыс, оқшау құпиялар да болады. Бұл ретте бала Мұхтардың алғашқы сауатын әдеттегі әліппемен емес, Әуез атасы ұсынған Мүрсейіт қолжазбасындағы Абай өлеңдері арқылы ашуы – арнайы назар аударалық нәрсе!...
Он бір жасында әкесі қайтыс болады да, Мұхтар ауылдан қалаға – немере ағасы Қасымбектің тәрбиесіне көшеді. Осыдан былай қарай оның оқу – білім жолындағы біршама ұзақ (1908-1930) сапары басталады. Алдымен, Семейдегі орыс гимназиясында бес жыл, мұғалімдер даярлайтын семинарияда төрт жыл оқиды. Бұл Мұхтардың алаңсыз кітап соңына түскен – орыс әдебиетімен, Батыс Еуропа классикасымен етене, кең және терең танысқан жылдары еді. Өзі де сөз өнеріндегі алғашқы адымен осы тұста бастап, қысқа – қысқа өлең, шағын – шағын әңгімелер жазып жүреді. Оқуда өте ынталы, қабілетті, ізденгіш, еңбекқор, озат шәкірт болады. Семинарияда орыс тілінен сабақ берген Василий Попов бұл туралы былай депті:
- Алдыңғы партада отыратын он сегіз жасар сыпайы, сұлу жас қазақтың денесі сыптай түзу, киімі сәнді тап – таза, қою шашы қап-қара, кең маңдайы кере қарыс, қоңырқай жүзі байсалды., маңғаз, көзінде ақыл тұнып тұр... Қадір – қасиеті өз ортасынан өзгеше бөлек осы жігіт орысшаға өте – мөте жетік; ал эрудициясына бәріміз таң қалатынбыз.  

Бұл Қазан төңкерісінен кейін дүниеге келген жаңа өкіметтің алғашқы жылдары еді. Мұхтар Әуезов қаламгерлік еңбекпен қатар бірнеше жыл қоғам өміріне араласып, әуелі Семей облыстық кеңесінде, кейін Орынбордағы Қазақстан Орталық атқару комитетінде ресми қызметтер атқарады да, одан әрі оқуын қайта жалғастырады. 1922 жылы Ташкент мемлекеттік университетіне өз бетімен тыңдаушы болып түседі, бір жылдан соң Санкт-Петербург университетіне ауысып, оның филология факультетін 1928 жылы бітіреді, ақыр аяғында Орта Азия мемлекеттік университетіндегі Шығыс факультетінің аспирантурасын оқып – аяқтап шығады (1930). Әуезов талантытың жан – жақтылығы (жазушы, ғалым, ұстаз) осынау көп ізденудің, мол білімнің нәтижесі екені талассыз. 

Жиырмасыншы жылдарда жұртшылық Мұхтар Әуезовтің ғылыми педагогикалық жағынан гөрі әдеби – шығармашылық әрекетін біраз танып үлгірген-ді. Баспасөз бетінде «Адамдық негізі - әйел» тағы басқа бірсыпыра көркемсөз, очерктері жарияланады, әңгіме – повестері («Қорғансыздың күні», «Қараш – қараш оқиғасы») жеке-жеке кітап боп басылады, театр сахналарында пьесалары («Еңлік-Кебек», «Бәйбіше-тоқал», «Қаракөз») жүріп жатады. Осыған қарамастан Әуезов өз ісіне өзі қанағаттанбайды, өзінің өнер жолын өзі әлі де болса мезгіл мінезіне, уақыт талабына сай жөндеп өрбіте алмағандай сезінеді. 

Кеңес жоғары мектебін, оның аспирантурасын бітіре тұра, - деп жазады ол өзінің өмірбаянында сол тұстың идеологиялық өктемдігіне амалсыз мойын ұсынып, - өзімнен - өзім жиі – жиі іштей қайшылықтар, идеялық адасулар, қателіктер тауып жүрдім. 
Осының өзі өмір – тіршілікке бейтарап қарай алмайтын ойлы адамның, әрқашан іздену үстінде, ылғи ірі мақсат соңында жүретін ойшыл азаматтың Лев Толстой айтқандай «ақ, адал ғұмыр кешуге ұмтыла жұлқынуы, бұлқына булығуы, ұрынып – берілуі, қателесуі, әр нәрсені бір бастауы, бір тастауы, қайтадан бастауы, қайтадан тастауы» секілді. Сонымен қатар бұл – шын мәніндегі шынайы өнердің өрбу күрделілігі, өнерлінің өсу қиындығы, шығармашылықтың азабы мен бейнеті!... Өзіне - өзі әлгідей сын көзімен қарап, алдағы өмірін біржола осы олқылығын толтыруға бағыттағандықтан да Мұхтар Әуезовтің ұлттық тар шеңберді бұзып, бүкіл халықтық кең өріске маңып шыққаны даусыз. 
Задында, Мұхтар Әуезов әдеби – шығармашылық еңбекпен ерте айналысқан. Оған, әрине, тума қабілеті, өмірлік тәжірибе және өзі оқып – тоқып, үлгі тұтқан үш сала өнеге мектебі (қазақтың төл әдебиеті, орыс және еуро – азия классикасы) шешуші рөл атқарды. 

Гимназист Мұхтар, семинарист Мұхтар каникул кездерінде қаладан далаға - өзінің туған ауылына келіп жүреді. Жай келіп жүрмейді, ауыл өмірін әр қырынан байқап, байыптап, зерттеп жүреді. Шынында да қазаннан бұрынғы қазақ даласының тіршілігі мен тағдыры - Әуезовтың жан – жақты зер салып, терең таныған дүниесі. 

Тұңғыш жарық көрген тырнақалды туындысы «Адамдық негізі - әел» (1917) деген көсемсөзінде автор әйел азаттығы туралы келелі мәселені кең қозғайды. Тақырыпты талдау мәнерінен, түрлі жайды топшылау, толғау машығынан оның өз ортасынан озған білімі мен мәдениеті саз береді. Әуезовтың пайымдауынша әйелдің бас бостандығы, азаматтық құқы деген тек бір әйелдің жеке қара басы үшін ғана емес, сол әйел негіз болып отырған бүкіл адам қауымының тағдыр – тіршілігі үшін қажет. 

Суреткердің өнер жолы оның өмір жолымен тығыз байланысты екенін ескерсек, Әуезовтың жарық дүниеге көзін ашқалы көргені, сезгені, білгені, түйгені төңкеріске дейінгі көне ауылдың көне тіршілігі, тағдыры, ақиқаты болса, мұның өзі жазушы шығармашылығындағы өзекті тақырып боп, 1917 жылы басталған «Еңлік Кебек» трагедиясынан 1957 жылы аяқталған «Абай жолы» эпопеясына дейін қырық жыл бойы желісін үзбей созылып келуі - Әуезовтың әсемдік әлеміндегі заңдылық, өнер өрісіндегі бірлік пен тұтастық. 
Драматургия - Әуезов мұрасының орасан бай саласы, туған әдебиетіміздің аса құнды асыл қазынасы. Оның ішінде, әсіресе, «Еңлік-Кебек», «Қарагөз», «Айман-Шолпан», «Түнгі сарын». «Абай», «Қарақыпшақ Қобыланды» секілді пьесалары бүгінде тіпті осы жанрдың бүкіл дүние жүзілік дәрежедегі классикалық үлгілеріне айналып кетті.

Отан соғысына дейінгі он жыл ішінде Әуезов оннан астам пьеса жазды. Соның басты – бастысы қазақ халқының 1916 жылғы ұлт – азаттық қозғалысына арналған «Түнгі сарын» трагедиясы, белгілі лиро-эпос жырының желісінде жазылған «Айман-Шолпан» комедиясы жаңа жүйенің алғашқы жылдарындағы таптық – топтық күресті суреттейтін «Тартыс» драмасы жоғары оқу орындарындағы студент-жастар тұрмысын, олардың жаңа моральға лайық жаңа мінез-құлқын көрсетуді мақсат еткен (Алма бағында» Пьесасы, кеңес мектептерінен тәлім – тәрбие алған ауыл жастарының психологиялық өзгерістерін «Тас түлек» драмасы, Отан қорғау, қырағылық, сақтық мәселесін қозғайтын «Шекарада» пьесасы, Ұлы ақынның тұңғыш рет сахналық бейнесін (Л. Соболевпен бірлесіп) жасаған (Абай( трагедиясы, тағы басқалар. 

Мұхтар Әуезовке біртуар талант ретінде тән қасиет, бәрінен бұрын, адам таңқалғандай тұтастық дегенбіз. Ол, жоғарыда атап өткеніміздей, әрі жазушы, әрі ғалым, әрі ұстаз және осындай көп қырларының бірде біреуінде осалдық танытқан кісі емес. Халық аузындағы «сегіз қырлы, бір сырлы» деген мықтылықтың өзі осы-ақ шығар. 

Ол жазушы ретінде эпос пен драманың шағын түрлерінен күрделі жанрларына дейін, одан әрі ұлан – ғайыр ғасырлық шындықты туған халқының тарихи тағдырымен тамырластыра танытқан керемет кең құлашты эпопеяға дейін самғап, перлап көтерілген теңдесі жоқ сөз зергері болса, ғалым ретінде баяғы дәуірден күні бүгінге дейінгі бүкіл дүние жүзілік әдебиет пен өнер құпияларын бір басына сиғызған білгір зерттеуші, туған топырақтағы сөз өнерінің өсіп-өрбу процесін жіті қадағалап, жете талдап, дәуірлік биік тұрғыдан пікір түйген әділ сарапшы да, ұстаз ретінде сан мың шәкіртті аузына қаратып, энциклопедиялық біліміне кенелткен тамаша тәрбиеші бола білді. 

Мұншалық жан – жақтылық, адамның азамат ретіндегі үш (биіктік, кеңдік, тереңдік) өлшемінің асқан үлгісі біздің ұлы замандасымыздың өзгеше бітіміндегі дана да сара қасиеттердің тұтастығынан ғана туған. 
1950 жылы Мәскеуде басылып шыққан «Абай» романына алғы сөз ретінде Әуезов өзінің өмірбаянын жазды. Сонда автор: «Соңғы жиырма жылды қазақ әдебиетінің классигі Абай жайындағы романға арнадым», - деді. Демек, ол өзінің бас кітабына отызыншы жылдардың басынан кірісе бастаған. Ал енді осы ұлы шығарманың туутарихына қарасақ та, әлгі айтылған, Әуезов шығармашылығындағы таңғажайып тұтастықты көреміз.

Сөйтіп, «Абай жолы» деген кітап өзара тұтасқан төрт том 1959 жылы Лениндік сыйлыққа ие болды.
Қандай бір болмасын көркем шығарманың жазылуына өмір шындығы негіз болады. Жазушы өзін қызықтырған өмір оқиғаларын жан-жақты зерттеп, байыптап барып, шығармасын жазуға отырады. Көркем туындыда қаламгер өмір оқиғаларын, алуан түрлі тағдырларды суреттей отырып, осы арқылы қоғамдағы бір немесе бірнеше әлеуметтік жағдайларды көтереді. 
1946 жылы Қазақстан Ғылым академиясының ірге тасын қалаушылардың бірі академик Әуезов ғылыми – педагогикалық жұмысты өзінің жазушылық қызметімен қоса ғұмыр бойы бірге атқарып келді. Оның қазақ фольклорына, қазақ әдебиетінің өткен тарихы мен қазіргі даму процесіне, қырғыз халқының атақты «Манас» жыры мен ұлы ақынымыз Абайға, күллі туысқан халықтар әдебиетіне арналған түбегейлі, терең зерттеулері – жалпы әдебиет туралы ғылымға қосылған асыл қазына. 

Ал, жазушылыққа, ғылымдыққа қоса, профессор Әуезовтың жарты ғұмырын жоғары оқу орындарындағы ұстаздық қызметке арнауы – тағы да ұлылығы. Өйткені «Ұстаздық – ұлы нәрсе!».    

Қазақ әдебиетінің классикалық үлгісін Мұхтар Омарханулы Әуезов (1897?) есімінсіз көз алдымызға елестету мүмкін емес.
   М. О. Әуезов Семей уезінің Шыңғыс болысында (қазіргі Семей облысы, Абай ауданы) туған.
Ол ауыл мектебінде оқып, сауатын ашты.
    1919 жылы Семейдегі мұғалімдік семинарияны, 1928 жылы Ленинград (қазіргі Санкт-Петербург) университетін, 1930 жылы Ташкенттегі Орта Азия мемлекеттік университетінің Шығыс әдебиеттері аспирантурасын бітірді.
   Кеңес өкіметінің алғашқы жылдарында М.Әуезов өзінің Семей облыстық, Қазақстан Орталық Атқару комитеттеріндегі қызметтерін қиын да жемісті ғылыми ізденістерімен, шығармашылық жұмыстарымен ұштастыра білді. Оның осынау ұлан-ғайыр еңбегі лайықты бағаланып, ірі қоғам қайрат-кері, академик, филология гылымының докторы, КСРО Мемлекеттік және Лениндік сыйлықтарының лауреаты сияқты атақтарды иеленіп, өшпес даңққа бөленді.
   Ол ертеректе, 18-25 жасында жазған әңгімелері мен повестерінің өзінде-ақ реалистік мектептің өкілі ретінде көрініп, кейінірек осынау бағытын әйгілі "Абай жолы" роман-эпопеясында мейлінше дамытып, айқындай түсті.
   Ұлттық өнеріміздің асыл қазынасы әлемдік классикадан Әуезов тәржімалаған Н.В.Гогольдің "Ревизор" комедиясы, В.Шекспирдің "Отелло", "Асауға тұсау" драмалары, И.Тургеневтің "Дворян ұясы" романы, сондай-ақ Л.Толстой, А.Чехов, Д. Лондонның әңгімелері, Н. Погодин, К. Треневтің пьесаларымен толыға түсті.
   М. Әуезовтің қырық жылдық шығармашылық ғұмырында дүниеге келген "Абай жолы" тарихи-әлеуметтік роман-эпопеясынсыз, "Өскен өркен" романы мен "Қараш-қараш оқиғасы", "Қилы заман" повестері, т.б. көптеген әңгіме, драма, комедия, сценарий, новелла, очерктер, публицистикалық мақалаларынсыз Қазақ әдебиетін толыққанды деп санау қиын болар еді. Солардың ішінде, әрине, "Көксерек" әңгімесі де бар. Шоқтығы биік бұл дүниеде ауыл тұрмысының сол кездегі көрінісі нағыз шыншыл көркемдік шешімін тапқан.
   Әлі көзін ашпай тұрып адамдар арасына түскен бөлтірік өзіне жасалған барлық жақсылыққа, тіпті, бала Құрмаштың түнге қарай қасына алып жатқанына қарамастан, қолға көндіге алмайды. Ауыл иттеріне тән мойынсұнушылық Көксерек үшін мүлдем жат еді. Еркіндікке жаратылған дала тағысы тек табиғат үніне құлақ түреді. Адамзатқа ғана берілген мейірімділік, сүйіспеншілік сезімдері, түптеп келгенде, Өмір заңына қайшы, Күшке ғана бағынатын жыртқыштың табиғи түйсігі алдында әлсіз екен. Табиғат заңы өз дегенін істетеді. Міне, "Көксерек" әңгімесі осындай ойды алға тартады.
